
Nòt pou laprès sou Piblikasyon Rapò PetroCaribe A 
 

 

 

Nou Pap Dòmi salye piblikasyon rapò sou jesyon lajan petrocaribe a. Rapò sa a vini nan yon moman kote 

popilasyon an ap viv yon kalvè anba move lavi alòske dirijan peyi a yo sot gagote pase 4 milya dola vèt. 

Nou salye mobilizasyon popilasyon an ki kontinye kanpe pou fòse dirijan yo pran responsablite yo epi 

respeke lalwa ak volonte pèp lan. Se gras ak mobilizasyon san pran souf nou rive jwenn dezyèm pati rapò  

sa a. 

 

Nou remake Koudèkont pa enfòme nou si yo bay arè debè yo. Nou vle raple Koudèkont ankò premye 

atribisyon li se jije jan sa di nan atik 2 dekrè 23 novanm 2005 lan. Lè Koudèkont pa bay arè debè li bloke 

pwosesis pou nou jwenn jistis nan dosye Petrocaribe a. Nou egzije pou Koudèkont rann arè debè yo prese 

prese. Jan lalwa pèmèt nou fè sa, nou pral verifye nan grèf Lakou a pou nou konnen si yo rann arè debè 

yo paske desizyon sa yo sipoze piblik. Nou mande mete tout aparèy jistis la anbranl kont tout akize nan 

rapò a.  

 

Nou konnen rapò a se yon premye pa men se ak arè debè yo li ap yon pa enpòtan. Nou pa dwe janm 

demobilize jiskaske tout koupab nan vòlè lajan popilasyon an ale nan prizon pou krim kont peyi a, epi pou 

lajistis sezi byen yo remèt enstans konsène yo pou pwojè devlopman k ap itil popilasyon an.  

 

Se sak fè Nou Pap Dòmi mande popilasyon an pou li rete vijilan pou veye tout kont maltaye koken yo ka fè 

pou pa bay peyi a jistis. Pou sa, Nou Pap Dòmi lanse yon mach pasifik jou k ap 9 jen 2019 la a 10zè nan 

maten. N ap rasanble anba kawach kafou ayewopò a.  

 

Nou renouvle angajman nou pou nou kontinye batay pou yon pi bon Ayiti, pou tout Ayisyen.  

 

Viktwa se pou pèp k ap batay. 

 

 

Nou Pap Dòmi 

